
ZO‘RAVONLIKDAN JABRLANGAN BOLALARNING 
HUQUQLARINI HIMOYA QILISH BO‘YICHA 

XALQARO-HUQUQIY MEXANIZMLAR HAMDA MILLIY 
QONUNCHILIKNI TAKOMILLASHTIRISH MASALALARI

Qahramonova Aziza Ulug‘bek qizi,
 Toshkent davlat yuridik universiteti 

tayanch doktoranti
ORCID: https://orcid.org/0009-0002-8677-8595

e-mail: azizakhon8800@mail.ru

Annotatsiya. Mazkur maqolada zo‘ravonlikdan jabrlangan bolalarning huquqlarini himoya qilishga 
doir xalqaro-huquqiy mexanizmlar, ularning mazmuni, amaliy ahamiyati hamda milliy qonunchilikni 
takomillashtirish masalalari ilmiy jihatdan tahlil qilinadi. Tadqiqotda bolalarga nisbatan zo‘ravonlikning 
jismoniy, ruhiy, jinsiy, e’tiborsizlik, ekspluatatsiya va bulling kabi shakllari yoritilib, ularning bolaning shaxsi, 
ruhiy holati va ijtimoiy rivojlanishiga ta’siri ochib beriladi. Shuningdek, Bola huquqlari to‘g‘risidagi konvensiya, 
Lanzarote konvensiyasi, Pekin qoidalari hamda boshqa universal va mintaqaviy xalqaro-huquqiy hujjatlarning 
jabrlangan bolalarni himoya qilishdagi o‘rni o‘rganiladi. Maqolada bolaning eng ustun manfaatlari, qayta 
viktimizatsiyaning oldini olish, bolalarga do‘stona odil sudlov, reabilitatsiya va reintegratsiya mexanizmlariga 
alohida e’tibor qaratiladi. Tizimli, huquqiy va qiyosiy-huquqiy tahlil asosida xalqaro standartlarning O‘zbekiston 
qonunchiligiga implementatsiya qilinishi, amaliyotdagi mavjud muammolar va institutsional bo‘shliqlar 
baholanadi. Xorijiy tajriba, xususan “Barnaxus” modeli va bolalar advokatlik markazlari faoliyati tahlil qilinib, 
ularni O‘zbekiston sharoitiga moslashtirish imkoniyatlari ko‘rib chiqiladi. Tadqiqot yakunida milliy qonunchilikni 
xalqaro standartlarga muvo�iqlashtirish, idoralararo hamkorlikni kuchaytirish hamda zo‘ravonlikdan 
jabrlangan bolalarni kompleks himoya qilish tizimini rivojlantirishga qaratilgan taklif va tavsiyalar ilgari 
suriladi.

Kalit so‘zlar: bola, bolalarga nisbatan zo‘ravonlik, bolalarga nisbatan do‘stona bo‘lgan sudlov, bolaning eng 
ustun manfaatlari, xalqaro-huquqiy mexanizmlar, konvensiya, “Barnaxus” modeli

МЕЖДУНАРОДНО-ПРАВОВЫЕ МЕХАНИЗМЫ ЗАЩИТЫ ПРАВ ДЕТЕЙ, ПОСТРАДАВШИХ ОТ 
НАСИЛИЯ, И ВОПРОСЫ СОВЕРШЕНСТВОВАНИЯ НАЦИОНАЛЬНОГО ЗАКОНОДАТЕЛЬСТВА

Кахрамонова Азиза Улугбек кизи,
базовый докторант Ташкентского 

государственного юридического университета

Аннотация. В настоящей статье проводится научный анализ международно-правовых 
механизмов защиты прав детей, пострадавших от насилия, их содержания, практического значения, 
а также вопросов совершенствования национального законодательства. В исследовании освещаются 
такие формы насилия в отношении детей, как физическое, психологическое и сексуальное насилие, 
пренебрежение нуждами ребёнка, эксплуатация и буллинг, а также раскрывается их влияние на 
личность ребёнка, его психическое состояние и социальное развитие. Кроме того, изучается роль 
Конвенции о правах ребёнка, Лансаротской конвенции, Пекинских правил и иных универсальных и 
региональных международно-правовых актов в защите детей, пострадавших от насилия. Особое 

внимание уделяется принципу наилучших интересов ребёнка, предупреждению повторной виктимизации, 
дружественному к ребёнку правосудию, а также механизмам реабилитации и реинтеграции. На основе 
системного, правового и сравнительно-правового анализа оцениваются вопросы имплементации 
международных стандартов в законодательство Республики Узбекистан, существующие проблемы 
правоприменительной практики и институциональные пробелы. Анализируется зарубежный опыт, 
в частности модель «Барнахус» и деятельность центров адвокации интересов детей, а также 
рассматриваются возможности их адаптации к условиям Узбекистана. По итогам исследования 
выдвинуты предложения и рекомендации, направленные на гармонизацию национального 
законодательства с международными стандартами, укрепление межведомственного взаимодействия и 
развитие системы комплексной защиты детей, пострадавших от насилия.

Ключевые слова: ребёнок, насилие в отношении детей, дружественное к ребёнку правосудие, 
наилучшие интересы ребёнка, международно-правовые механизмы, конвенция, модель «Барнахус»

INTERNATIONAL LEGAL MECHANISMS FOR THE PROTECTION OF THE RIGHTS OF CHILDREN 
VICTIMS OF VIOLENCE AND ISSUES OF IMPROVING NATIONAL LEGISLATION

Kahramonova Aziza Ulugbek kizi,
Basic Doctoral Student at Tashkent State University of Law

Abstract. This article provides a scienti�ic analysis of international legal mechanisms for protecting the rights 
of child victims of violence, their content, practical signi�icance, and issues of improving national legislation. 
The study highlights forms of violence against children, such as physical, mental, sexual, neglect, exploitation, 
and bullying, and reveals their impact on the child’s personality, mental state, and social development. The role 
of the Convention on the Rights of the Child, the Lanzarote Convention, the Beijing Rules, and other universal 
and regional international legal instruments in protecting child victims will also be studied. The article focuses 
on the best interests of the child, the prevention of re-victimization, child-friendly justice, and mechanisms for 
rehabilitation and reintegration. Based on systematic, legal, and comparative-legal analysis, the implementation 
of international standards into Uzbekistan’s legislation, existing problems in practice, and institutional gaps will 
be assessed. Foreign experience will be analyzed, in particular, the Barnahus model and the activities of children’s 
advocacy centers and the possibilities of adapting them to the conditions of Uzbekistan will be considered. At the 
end of the study, proposals and recommendations are put forward aimed at harmonizing national legislation with 
international standards, strengthening interagency cooperation, and developing a system for the comprehensive 
protection of children who have suffered from violence.

Keywords: child, violence against children, child-friendly judicial proceedings, best interests of the child, 
international legal mechanisms, convention, The Barnahus model

Kirish
Hozirgi global rivojlanish sharoitida bolalarga 

nisbatan zo‘ravonlik inson huquqlari tizimidagi 
eng dolzarb muammolardan biri sifatida namo-
yon bo‘lmoqda. Ushbu muammo nafaqat alohida 
davlatlar doirasida, balki butun xalqaro hamja-
miyat miqyosida jiddiy e’tibor talab etadi. Bola-
larning jismoniy, ruhiy va ijtimoiy rivojlanishiga 
bevosita salbiy ta’sir ko‘rsatadigan zo‘ravonlik 
holatlari ularning fundamental huquqlarini bu-
zadi hamda jamiyatning barqaror rivojlanishiga 
tahdid soladi. 2025-yil davomida dunyo bo‘yicha 
qariyb 1 milliard bola jismoniy, jinsiy, ruhiy 
zo‘ravonlik yoki e’tiborsizlik qurboni bo‘lganligi 
bu muammoning qay darajada e’tiborga molikli-

gidan dalolat beradi (World Health Organization, 
2026). Mazkur global tendensiya O‘zbekiston 
sharoitida ham o‘z aksini topmoqda. Jumladan, 
Oliy Majlisning Bola huquqlari bo‘yicha vakili no-
miga 2025-yilning dastlabki 6 oyi davomida 885 
ta murojaat kelib tushgan bo‘lib, bu 2024-yilning 
shu davriga nisbatan 47 foizga ko‘pdir (Repre-
sentative of the Oliy Majlis on Children’s Rights, 
2025). Ushbu ko‘rsatkich bolalar huquqlarini 
himoya qilish, xususan, ularga nisbatan zo‘ravon-
likning oldini olish masalasi milliy darajada ham 
dolzarb ahamiyat kasb etayotganini tasdiqlaydi.

Ilmiy adabiyotlar va amaliy tajriba shuni 
ko‘rsatadiki, bolalarga nisbatan zo‘ravonlik ko‘p 
hollarda yashirin xarakterga ega bo‘lib, u oilada, 

ta’lim muassasalarida yoki boshqa ijtimoiy mu-
hitlarda sodir etiladi. Shu bois ushbu muammoni 
samarali hal etish uchun kompleks yondashuv, 
xususan, xalqaro-huquqiy mexanizmlar va milliy 
qonunchilikning o‘zaro uyg‘unligini ta’minlash 
muhim ahamiyat kasb etadi (Volkova & Balasho-
va, 2004, pp. 2-3).

Mazkur maqolaning maqsadi – zo‘ravonlikdan 
jabrlangan bolalarni himoya qilish bo‘yicha mav-
jud xalqaro-huquqiy mexanizmlarni tahlil qilish, 
ularning samaradorligini baholash hamda milliy 
qonunchilikni takomillashtirish yo‘nalishlarini 
aniqlashdan iborat.

Bolalarga nisbatan zo‘ravonlik tushunchasi 
keng qamrovli bo‘lib, u jismoniy zoʻravonlik, 
jinsiy zoʻravonlik, ruhiy zoʻravonlik, gʻamxoʻrlik 
koʻrsatmaslik, ekspluatatsiya qilish va taʼqib 
etish (bulling) kabi shakllarni o‘z ichiga oladi 
(Republic of Uzbekistan, 2024). Shaklidan qat’i 
nazar, zo‘ravonlik bolalarning rivojlanishiga 
jiddiy zarar yetkazadi va ko‘pincha uzoq mud-
datli salbiy oqibatlarga olib keladi. Shuningdek, 
zo‘ravonlik bolalar ruhiyatida chuqur iz qoldirib, 
ularning kelajakdagi ijtimoiy xulq-atvoriga 
bevosita ta’sir qilishi aniqlangan. Y. Volkova va 
T. Balashovalar ta’kidlab o‘tganidek, zo‘ravonlik-
ka uchragan bolalar ko‘pincha ikki yo‘ldan birini 
tanlaydi: ular passiv, ijtimoiy moslashuvdan 
chetda qolgan shaxsga aylanadi, yoki aksincha, 
agressiv xatti-harakatlarni namoyon eta bosh-
laydi (Volkova & Balashova, 2004). Bu esa o‘z 
navbatida zo‘ravonlikning nafaqat individual, 
balki ijtimoiy xav�li hodisa ekanligini ko‘rsatadi. 
Biz bu �ikrga mutlaqo qo‘shilgan holda aytishimiz 
mumkinki, zo‘ravonlikdan jabrlangan bola aslida 
faqat bir martalik huquqbuzarlik qurboni emas, 
balki kelajakda ijtimoiy muhit bilan sog‘lom mu-
nosabat o‘rnatishda jiddiy qiyinchiliklarga duch 
kelishi mumkin bo‘lgan shaxsga aylanadi. Bunday 
bolalarda ishonchsizlik, qo‘rquv, o‘zini past ba-
holash kabi psixologik holatlar shakllanib, ular 
jamiyatdan chetlanish yoki aksincha, tajovuzkor 
xulq orqali o‘zini ifodalashga moyil bo‘ladi.

Metodlar
Mazkur tadqiqotda zo‘ravonlikdan jabrlangan 

bolalarning huquqlarini himoya qilishga doir 
xalqaro-huquqiy mexanizmlar hamda ularning 
O‘zbekiston milliy qonunchiligida aks etishi tahlil 
qilindi. Tadqiqot jarayonida tizimli yondashuv, 
formal-yuridik tahlil, qiyosiy-huquqiy hamda 

hujjatlarni kontent-tahlil qilish metodlaridan 
foydalanildi.

Tadqiqot bir necha izchil bosqichda olib 
borildi. Dastlab bolalarga nisbatan zo‘ravonlik, 
jabrlangan bolaning huquqiy maqomi, bolaning 
eng ustun manfaatlari, qayta viktimizatsiyaning 
oldini olish, bolalarga do‘stona odil sudlov hamda 
reabilitatsiya va reintegratsiya masalalariga oid 
nazariy-huquqiy yondashuvlar o‘rganildi. Keyingi 
bosqichda Bola huquqlari to‘g‘risidagi konven-
siya, Lanzarote konvensiyasi, Pekin qoidalari, 
BMT va Yevropa Kengashi hujjatlari kabi xalqaro 
standartlar tahlil qilindi. Shundan so‘ng O‘zbe-
kiston Respublikasining bolalarni zo‘ravonlikdan 
himoya qilishga oid normativ-huquqiy hujjatlari 
xalqaro talablar bilan qiyosiy o‘rganildi. Yakuniy 
bosqichda esa “Barnaxus” modeli va bolalar advo-
katlik markazlari tajribasi tahlil qilinib, ularning 
ayrim elementlarini milliy tizimga moslashtirish 
imkoniyatlari baholandi.

Tadqiqot doirasida jami 16 ta asosiy manba 
tahlil qilindi. Ular xalqaro shartnomalar va stan-
dartlar, O‘zbekiston Respublikasining normativ-
huquqiy hujjatlari, xalqaro tashkilotlarning ras-
miy materiallari hamda mavzuga oid ilmiy adabi-
yotlardan iborat. Manbalarni tanlashda ularning 
tadqiqot mavzusiga bevosita aloqadorligi, rasmiy 
yoki ilmiy ishonchliligi, huquqiy ahamiyati va 
dolzarbligi asosiy mezon sifatida belgilandi.

Qo‘llanilgan metodlar zo‘ravonlikdan jabr-
langan bolalarni himoya qilish tizimini huquqiy, 
institutsional va protsessual jihatdan kompleks 
baholash imkonini berdi. Xususan, formal-yuridik 
metod xalqaro va milliy normalarning mazmu-
nini aniqlashga; qiyosiy-huquqiy metod esa 
xalqaro standartlar, xorijiy tajriba va O‘zbekiston 
qonunchiligi o‘rtasidagi o‘xshash hamda farqli 
jihatlarni ochib berishga xizmat qildi. Natijada 
zo‘ravonlikdan jabrlangan bolalarni himoya qilish 
bo‘yicha milliy qonunchilikni takomillashtirishga 
qaratilgan ilmiy-amaliy takli�larni ishlab chiqish 
imkoniyati yaratildi.

Natijalar
Tadqiqot natijalari shuni ko‘rsatdiki, zo‘ra-

vonlikdan jabrlangan bolalarning huquqlarini 
himoya qilish xalqaro huquqda kompleks va ko‘p 
bosqichli mexanizmlar orqali amalga oshiriladi. 
Ushbu mexanizmlar, avvalo, bolalarning huquq-
larini universal darajada e’tirof etish, ularni zo‘-
ravonlikning barcha shakllaridan himoya qilish, 

jabrlangan bolalarga reabilitatsiya va reintegrat-
siya choralarini ta’minlashga qaratilgan xalqaro 
shartnomalar hamda institutsional tuzilmalar 
faoliyatida namoyon bo‘ladi.

Tahlil davomida zo‘ravonlikdan jabrlangan 
bolalarni himoya qilishda Bola huquqlari to‘g‘ri-
sidagi konvensiya asosiy xalqaro-huquqiy hujjat 
sifatida muhim o‘rin tutishi aniqlandi. Mazkur 
konvensiyada mustahkamlangan “bolaning eng 
ustun manfaatlari” prinsipi bolalar ishtirokidagi 
barcha huquqiy, ma’muriy va sud jarayonlarida 
ustuvor mezon bo‘lib xizmat qiladi. Ayniqsa, 
zo‘ravonlikdan jabrlangan bolalar bilan ishlashda 
ushbu prinsip ularning qayta ruhiy jarohatla-
nishining oldini olish, xavfsiz muhit yaratish, 
bolaning �ikrini inobatga olish hamda psixologik, 
tibbiy va ijtimoiy yordam ko‘rsatishni talab etadi.

Shuningdek, tadqiqotda bolalarni jinsiy 
ekspluatatsiya va jinsiy zo‘ravonlikdan himoya 
qilishga qaratilgan Lanzarote konvensiyasi xal-
qaro-huquqiy mexanizmlar tizimida alohida aha-
miyatga ega ekani aniqlandi. Mazkur konvensiya 
bolalarga nisbatan jinsiy zo‘ravonlikning turli 
shakllarini jinoyat sifatida belgilash, jabrlanuvchi 
bolalarni tergov va sud jarayonida qayta vikti-
mizatsiyadan himoya qilish, shuningdek, ularga 
kompleks yordam ko‘rsatish bo‘yicha muhim 
standartlarni belgilaydi. O‘zbekistonning ushbu 
konvensiyaga qo‘shilishi milliy qonunchilikni 
xalqaro standartlarga yaqinlashtirish hamda jabr-
langan bolalarni himoya qilish mexanizmlarini 
kuchaytirishga xizmat qilishi mumkin.

Bundan tashqari, xorijiy davlatlar tajribasida 
qo‘llanilayotgan “Barnaxus” modeli zo‘ravonlik-
dan jabrlangan bolalar bilan ishlashda samarali 
integratsiyalashgan yondashuv sifatida baholandi 
(Barnahus, 2025). Ushbu modelda tergov, tibbiy 
ko‘rik, psixologik yordam, ijtimoiy himoya va 
sudlov bilan bog‘liq harakatlar bola uchun qulay 
muhitda muvo�iqlashtiriladi. Mazkur tajribani 
O‘zbekiston sharoitiga moslashtirish jabrlangan 
bolalarni himoya qilishda idoralararo hamkorlik-
ni kuchaytirish va ularning qayta viktimizatsiyaga 
uchrashining oldini olishga xizmat qilishi mum-
kin.

Shu bilan birga, tadqiqot davomida milliy 
qonunchilik va amaliyotda ayrim muammolar 
mavjudligi aniqlandi. Xususan, zo‘ravonlik ho-
latlarini aniqlash va qayd etish tizimining yetarli 
darajada samarali emasligi, jabrlangan bolalar 

bilan ishlashda kompleks yondashuvning to‘liq 
shakllanmagani hamda davlat organlari o‘rtasida 
koordinatsiya darajasining yetarli emasligi asosiy 
muammolar sifatida namoyon bo‘lmoqda. Shu sa-
babli milliy qonunchilikni xalqaro standartlarga 
muvo�iqlashtirish, institutsional mexanizmlarni 
kuchaytirish, multidisiplinar yondashuvni joriy 
etish hamda bolalar uchun do‘stona odil sudlov 
tizimini rivojlantirish dolzarb ahamiyat kasb 
etadi.

Muhokama
Bolalarni zo‘ravonlikdan himoya qilish bo‘yi-

cha xalqaro-huquqiy tizim keng qamrovli va ko‘p 
bosqichli mexanizmlardan iborat. Ushbu mexa-
nizmlar, avvalo, bolalarning huquqlarini univer-
sal darajada e’tirof etish va ularni himoya qilishga 
qaratilgan xalqaro shartnomalar va institutlar 
orqali amalga oshiriladi. Shu jihatdan, zo‘ravon-
likdan jabrlangan bolalarning huquqlarini himoya 
qilish bo‘yicha xalqaro-huquqiy mexanizmlarni 
ikkita asosiy guruhga (shartnomaviy va institut-
sional) ajratib tahlil qilsak bo‘ladi.

Birinchisi, shartnomaviy mexanizmlar de-
ganda universal va mintaqaviy xarakterga ega 
bo‘lgan shartnomalar, shu jumladan, 1989-yilda 
qabul qilingan Bola huquqlari to‘g‘risidagi kon-
vensiya zo‘ravonlikdan jabrlangan bolalarning 
huquqlarini himoya qilishda kompleks va tizimli 
yondashuvni belgilab bergan fundamental xal-
qaro-huquqiy hujjat hisoblandi. Konvensiyaning 
bu boradagi muhim jihatlaridan biri shundaki, 
unda xalqaro huquq doirasida bolalarni himoya 
qilishning asosiy tamoyili – bolaning eng ustun 
manfaatlari (the best interests of the child) eng 
to‘liq va universal darajada mustahkamlagan. 
Ushbu prinsipga ko‘ra, bolalarga taalluqli barcha 
harakatlarda, ijtimoiy himoya qilish muassasalari, 
sudlar, ma’muriy yoki qonun chiqaruvchi organ-
lar tomonidan bolaning ustun manfaatlari birin-
chi navbatda e’tiborga olinishi shartligini nazarda 
tutadi (United Nations, 1989). 

Mazkur prinsipning amaliy mazmunini 
yanada chuqurroq tushunishda ilmiy adabiyot-
larda ilgari surilgan strukturaviy va jarayonga 
yo‘naltirilgan yondashuvlar alohida ahamiyat 
kasb etadi. Xususan, “bolaning eng ustun manfa-
atlari” prinsipini faqat tayyor huquqiy formula 
sifatida emas, balki bolaning hayotiy holati, 
ehtiyojlari va huquqiy maqomidan kelib chiqib 
aniqlanishi lozim bo‘lgan dinamik tushuncha 

sifatida talqin qiladi. Ularning �ikricha, struktu-
raviy yondashuv bolaning manfaatlarini ta’min-
lash uchun zarur institutsional shart-sharoitlar 
– malakali mutaxassislar, xavfsiz muhit, aniq 
tartib-taomillar va himoya mexanizmlarining 
mavjudligini nazarda tutsa, jarayonga yo‘nalti-
rilgan yondashuv qaror qabul qilish jarayonida 
bolaning �ikri, yoshi, rivojlanish darajasi, ruhiy 
holati va individual ehtiyojlarini inobatga olish-
ni talab etadi (Petersson et al., 2025). Ushbu 
yondashuv zo‘ravonlikdan jabrlangan bolalar 
huquqlarini himoya qilishda, ayniqsa, bolalarga 
nisbatan odil sudlovni tashkil etishda muhim 
ahamiyatga ega. Chunki bunday vaziyatlarda 
bolaning eng ustun manfaatlari faqat uning hu-
quqlarini formal tan olish yoki aybdorni javob-
garlikka tortish bilan cheklanmaydi; aksincha, 
tergov va sud jarayonida bolaning qayta ruhiy 
jarohatlanishining oldini olish, uning ovozini 
eshitish, xavfsiz va ishonchli muhit yaratish, 
shuningdek, psixologik, tibbiy va ijtimoiy tikla-
nishini ta’minlashni ham qamrab oladi. Shu bois 
“bolaning eng ustun manfaatlari” prinsipi zo‘ra-
vonlikdan jabrlangan bolalar ishtirokidagi har 
qanday protsessual harakatda nafaqat umumiy 
huquqiy mezon, balki amaliy qaror qabul qilish-
ning insonparvar va individual yo‘naltirilgan 
mezoni sifatida qo‘llanilishi lozim.

Mazkur tamoyilning o‘ziga xos jihati shunda-
ki, u bir vaqtning o‘zida uchta funksiyani baja-
radi: birinchidan, u bolaning subyektiv huquqi 
sifatida namoyon bo‘ladi; ikkinchidan, huquqiy 
normalarni talqin qilishda asosiy tamoyil vazifa-
sini bajaradi; uchinchidan esa qaror qabul qilish 
jarayonida protsessual qoida sifatida qo‘llaniladi 
(Tobin, 2019, p. 7). Bundan tashqari, bolalarning 
ijtimoiy zai�ligi va siyosiy ta’sir imkoniyatlarining 
cheklanganligi mazkur prinsipni qo‘llashda alohi-
da ehtiyotkorlikni talab qiladi. Bolalar ko‘pincha 
o‘z manfaatlarini mustaqil ravishda himoya qila 
olmaydi, shu sababli ularning manfaatlari sudlar 
va boshqa vakolatli davlat organlari tomonidan 
faol himoya qilinishi zarur. 

Shuningdek, konvensiyaning 19-moddasida 
davlatlar bolalarni barcha turdagi zo‘ravonlikdan 
himoya qilish uchun zarur qonunchilik, ma’muriy 
va ijtimoiy choralarni ko‘rishi shartligi belgilan-
gan bo‘lsa, 39-moddasida esa zo‘ravonlikdan 
jabrlangan bolalarning reabilitatsiyasi va reinte-
gratsiyasi masalasiga alohida e’tibor qaratiladi. 

Unga ko‘ra, bunday bolalar jismoniy va psixologik 
tiklanish hamda jamiyatga qayta moslashish hu-
quqiga ega bo‘lib, bu jarayon bolaning qadr-qim-
matini hurmat qilish asosida amalga oshirilishi 
lozim. Ya’ni konvensiya ushbu modda bilan dav-
latlarga zo‘ravonlikdan jabrlangan bolalarning 
huquqlarini himoya qilish, ularni har tara�lama 
tiklanib jamiyatga qo‘shilib ketishi uchun shart-
sharoitlar yaratish majburiyatini yuklaydi. 

Bundan tashqari ushbu konvensiyaga qo‘-
shimcha protokollar: Bolalar savdosi, bolalar 
fohishaligi va pornogra�iyasiga qarshi protokol, 
Qurolli mojarolarda bolalar ishtirokiga qarshi 
protokol va Individual murojaatlar bo‘yicha pro-
tokol (United Nations General Assembly, 2000a, 
2000b, 2011); Qiynoqlarga qarshi konvensiya, 
Ayollarga nisbatan kamsitishning barcha shakl-
larini bartaraf etish to‘g‘risidagi konvensiya, 
Nogironlar huquqlari to‘g‘risidagi konvensiya 
kabi universal hujjatlar va Bolalarni jinsiy 
ekspluatatsiya va zo‘ravonlikdan himoya qilish 
to‘g‘risidagi Lanzarote konvensiyasi, Yevropa 
ijtimoiy xartiyasi, Bolalar huquqlariga oid maxsus 
amerika davlatlararo standartlar, Afrika bolalar 
huquqlari va farovonligi to‘g‘risidagi xartiya kabi 
mintaqaviy shartnomalar zo‘ravonlik qurboni 
bo‘lgan bolalarning huquq va manfaatlarini hi-
moya qilishga xizmat qiladi (Council of Europe, 
1996, 2007; Organization of African Unity, 1990; 
United Nations, 1984).

Shulardan 2007-yilda Yevropa Kengashi 
tomonidan qabul qilingan Lanzarote konvensiya-
siga to‘xtalib o‘tadigan bo‘lsak, ushbu konvensiya 
bolalarni jinsiy ekspluatatsiya qilish va jinsiy 
zo‘ravonlikning barcha shakllaridan himoya qi-
lishga qaratilgan Yevropa Kengashining xalqaro 
huquqiy majburiy hujjatidir. Bu hujjat bolalarga 
nisbatan jinsiy zo‘ravonlikning har qanday shakli-
ni jinoyat deb tasni�lashni talab qiladigan birinchi 
xalqaro shartnomadir. Uning asosiy yo‘nalishlari:

– jinsiy zo‘ravonlik, bolalar prostitutsiyasi, 
pornogra�iyasi va bolalarni jinsiy maqsadlarda 
o‘ziga og‘dirish (grooming) uchun jinoiy javob-
garlikni belgilash;

– bolalar bilan ishlovchi kadrlarni saralash 
(sudlanmaganlikni tekshirish), bolalarni o‘z hu-
quqlari haqida xabardor qilish;

– jabrlanuvchi bolalarning tergov jarayonida 
qayta travma olishining oldini olish (masalan, vi-
deotasvirga olish orqali so‘roq sonini kamaytirish);

– jinoyatchilarni qidirish va jazolashda dav-
latlararo tezkor ma’lumot almashish hisoblanadi.

Konvensiyaning 1-moddasida jinsiy eksplu-
atatsiya va jinsiy zo‘ravonlik qurboni bo‘lgan 
bolalarning huquqlarini himoya qilish konven-
siyaning asosiy maqsadlaridan biri sifatida kelti-
rilgan (Council of Europe, 2007). Konvensiyaning 
4-bobi to‘g‘ridan to‘g‘ri zo‘ravonlik qurboni 
bo‘lgan bolalarning himoya choralari va ularga 
yordam ko‘rsatish masalalariga bag‘ishlangan. 
Lanzarote konvensiyasi jami 48 mamlakat tomo-
nidan rati�ikatsiya qilingan. Ular asosan Yevropa 
Kengashi a’zolari bo‘lib, Tunis Yevropa Kengashi 
a’zosi bo‘lmagan davlat sifatida rati�ikatsiya qil-
gan birinchi davlat hisoblanadi. Markaziy Osiyo 
mamlakatlari, jumladan, O‘zbekiston hozirga 
qadar Lanzarote konvensiyasini rati�ikatsiya 
qilmagan. Ammo so‘nggi yillarda yurtimizda 
bola huquqlarini himoya qilish sohasida amalga 
oshirilayotgan islohotlar shuni ko‘rsatmoqdaki, 
zo‘ravonlik qurboni bo‘lgan bolalarning huquq va 
manfaatlarini himoya qilish dolzarb masala bo‘lib 
qolmoqda. Prezidentimiz tomonidan 2025-yil 
24-dekabrda qabul qilingan “2026–2030-yil-
larga mo‘ljallangan bolalarni zo‘ravonlikning 
barcha shakllaridan himoya qilish strategiyasini 
tasdiqlash to‘g’risida”gi PF–256-sonli Farmon 
bilan tasdiqlangan “Bolalarni zo‘ravonlikning 
barcha shakllaridan himoya qilish strategiyasini 
2026–2027-yillarda amalga oshirish bo‘yicha 
chora-tadbirlar dasturi”ning 4-bandida Lanza-
rote konvensiyasiga qo‘shilish masalasi belgilab 
berilgan (President of the Republic of Uzbekistan, 
2025). 

O‘zbekistonning Lanzarote konvensiyasi-
ga qo‘shilishi zo‘ravonlikdan, xususan, jinsiy 
ekspluatatsiya va suiiste’moldan jabrlangan 
bolalar huquqlarini himoya qilish tizimini xalqaro 
standartlar asosida takomillashtirishda muhim 
huquqiy qadam bo‘lishi mumkin. Mazkur kon-
vensiya milliy qonunchilikda bolalarni internet 
orqali ovlash, jinsiy daxlsizlikka tajovuz qilish, 
jabrlanuvchi bolalarni qayta viktimizatsiyadan 
himoya qilish va ularga kompleks reabilitatsiya 
yordamini ko‘rsatish mexanizmlarini yanada 
aniqlashtirishga xizmat qiladi. Shu bilan birga, u 
huquqni muhofaza qiluvchi organlar, ta’lim mu-
assasalari va ijtimoiy xizmatlar o‘rtasida samarali 
hamkorlikni kuchaytirish, mutaxassislarni xalqa-
ro tajriba asosida tayyorlash imkonini beradi.

Ayni paytda, konvensiyani implementatsiya 
qilish bolalarga xavf-xatarlar haqida huquqiy-
ma’ri�iy ta’lim berish, jabrlanuvchilar uchun 
maxsus reabilitatsiya va so‘roq infratuzilmasini 
yaratish, shuningdek, xalqaro monitoring organ-
lari oldida hisobdorlikni ta’minlash kabi amaliy 
vazifalarni yuzaga keltiradi. Shunga qaramay, 
O‘zbekistonda bolalar huquqlarini himoya qilish 
va zo‘ravonlikning oldini olish sohasida amalga 
oshirilayotgan islohotlar nuqtayi nazaridan, 
Lanzarote konvensiyasiga qo‘shilish jabrlangan 
bolalar manfaatlarini ustuvor qo‘yish, ularning 
huquqiy, psixologik va ijtimoiy himoyasini ku-
chaytirishning mantiqiy davomi sifatida baholani-
shi mumkin.

Shuningdek, bolalarga nisbatan odil sudlov 
tizimi zo‘ravonlikdan jabrlangan bolalarning hu-
quq va manfaatlarini himoya qilishning institut-
sional-protsessual mexanizmlaridan biri sifatida 
namoyon bo‘ladi. Mazkur mexanizm bolaning 
odil sudlovga kirish huquqini ta’minlash, uning 
qayta viktimizatsiyaga uchrashining oldini olish, 
tergov va sud jarayonida bolaning yoshi, ruhiy 
holati hamda eng ustun manfaatlarini inobatga 
olish, shuningdek, yetkazilgan zararni qoplash 
va reabilitatsiya choralarini qo‘llash orqali amal-
ga oshiriladi. Bu yerda biz “bolalarga nisbatan 
odil sudlov”ni faqat jinoyat sodir etgan voyaga 
yetmaganlarga nisbatan sudlov deb tor ma’noda 
tushunmaslik kerak. Balki bolaning protsessda 
jabrlanuvchi bola, guvoh bola, huquqbuzarlik 
sodir etgan bola, yoki himoyaga muhtoj bola kabi 
maqomlarda bo‘lishini inobatga olgan holda “bo-
lalarga nisbatan odil sudlov”ni keng ma’noda bola 
manfaatlariga mos, ular uchun do‘stona bo‘lgan 
sudlov tizimini tushunish maqsadga muvo�iq 
bo‘ladi. 

Ushbu tizimning xalqaro asoslariga to‘x-
taladigan bo‘lsak, BMT tomonidan 1985-yilda 
voyaga yetmaganlarga nisbatan odil sudlovni 
amalga oshirishga doir minimal standart qoidalar 
(Pekin qoidalari) qabul qilingan bo‘lib, yuvenal 
yustitsiya sohasidagi dastlabki universal xalqaro 
standartlardan biri hisoblanadi. Mazkur hujjat 
voyaga yetmagan shaxslar bilan bog‘liq jinoyat-
huquqiy va jinoyat-protsessual munosabatlarda 
jazolashga emas, balki bolaning shaxsiyati, 
yoshi, ijtimoiy moslashuvi va qayta tarbiyalanish 
imkoniyatlarini inobatga olgan holda individual 
yondashuvni qo‘llash zarurligini ilgari suradi 

(United Nations General Assembly, 1985). Shu 
jihatdan Pekin qoidalari yuvenal yustitsiya tizimi-
ning insonparvarlik, mutanosiblik, bolaning eng 
ustun manfaatlarini ta’minlash, sudlov jarayonida 
ixtisoslashgan yondashuv va reintegratsiyaga 
yo‘naltirilganlik kabi asosiy tamoyillarini shakl-
lantirishda muhim normativ asos vazifasini ba-
jaradi. Unda voyaga yetmaganlarga nisbatan odil 
sudlovni tashkil etishning umumiy yo‘nalishlari, 
maxsus kafolatlari va protsessual yondashuvlari 
belgilangan bo‘lsa-da, ularning huquqiy maqo-
mi, protsessual huquq va majburiyatlari milliy 
qonunchilik doirasida yanada aniqroq tartibga 
solinishi talab etiladi (Miruktamova, 2022).

Respublikamizda bolalarga nisbatan do‘stona 
sudlov tizimini shakllantirish bo‘yicha ko‘plab 
islohotlar amalga oshirilmoqda. Xususan, PF-
256-sonli Farmonning 3-bobida bolalarning 
huquqlari va qonuniy manfaatlarini himoya qilish 
boʻyicha ixtisoslashtirilgan sudyalar korpusini 
shakllantirish hamda huquqni muhofaza qiluvchi 
organlarda ixtisoslashtirilgan boʻlinmalar faoliya-
tini qayta koʻrib chiqish va takomillashtirish; bo-
lalar huquqlarini himoya qilishga ixtisoslashgan 
advokatlar korpusini shakllantirish, surishtiruv, 
dastlabki tergov, prokuratura va sud organlari 
xodimlarining protsessual harakatlar jarayonida 
bolalarning huquqlari va qonuniy manfaatlarini 
ishonchli himoya qilish boʻyicha malakasini oshi-
rish masalalariga alohida to‘xtalib o‘tilgan. 

Islandiya, Shvetsiya, Norvegiya, Daniya va 
Finlyandiya kabi xorijiy davlatlarda bu tizim bir 
jumla bilan “Barnaxus” modeli deb nomlanadi. 
Skandinaviya davlatlari bu bo‘yicha samarali 
namunani ko‘rsatib kelishmoqda. Ushbu modelda 
bola alohida-alohida politsiya, prokuratura, sud, 
shifokor, psixolog yoki ijtimoiy xizmatga bori-
shiga to‘g‘ri kelmaydi. Aksincha, tergov, sudlov, 
tibbiy ko‘rik, psixologik yordam va ijtimoiy hi-
moya xizmatlari bitta, bola uchun qulay muhitda 
(bolalar uyi) muvo�iqlashtiriladi (Johansson et al., 
2017). Bolalarni himoya qilishga yo‘naltirilgan 
ushbu yondashuv va bolalarga nisbatan do‘stona 
sudlov tizimi himoyasiz bolalar zarur yordamni 
olishlarini ta’minlash yo‘lidagi ijobiy qadamlar-
dir. Ushbu model politsiya suhbatlaridan oldin 
bolalarni axborot almashinuv jarayonlariga jalb 
qilmaslikni ko‘zda tutadi va bu esa bolalarga 
ma’lumotni oshkor qilishda ta’sir ko‘rsatmaslik 
maqsadini ko‘zlaydi. Barnaxusning Finlyandi-

yadagi loyihasi esa asosan barcha bolalar uchun 
qulay muhitda suhbatlashishni ta’minlash va 
ularning qo‘shimcha yordamga bo‘lgan ehtiyoj-
larini baholashga qaratilgan. Tizim sudga qadar 
tergov jarayonlarida psixologik ekspertizadan 
foydalanishga urg‘u beradi (Septiani, 2025).

Shu nuqtayi nazardan, O‘zbekistonda ham 
bolalarni zo‘ravonlikdan himoya qilish tizimini 
yanada takomillashtirishda “Barnaxus” mode-
lining ayrim elementlarini joriy etish dolzarb 
ahamiyat kasb etadi. Xususan, voyaga yetmagan 
jabrlanuvchilar bilan ishlashda tergov, sud-tergov 
harakatlari, tibbiy ko‘rik, psixologik yordam va 
ijtimoiy himoya xizmatlarini yagona, bola uchun 
xavfsiz va qulay muhitda muvo�iqlashtirish bola-
ning qayta-qayta so‘roq qilinishi, ikkilamchi ruhiy 
jarohatlanishi hamda idoralararo tarqoqlikning 
oldini olishga xizmat qiladi.

O‘zbekiston sharoitida “Barnaxus” modelini 
joriy etish bosqichma-bosqich va milliy huqu-
qiy tizim imkoniyatlarini inobatga olgan holda 
amalga oshirilishi lozim. Dastlab ushbu modelni 
butun respublika miqyosida tatbiq etishdan 
avval Toshkent shahri yoki Toshkent viloyatida 
pilot loyiha sifatida sinovdan o‘tkazish maqsadga 
muvo�iq bo‘ladi. Bunday yondashuv 2025-yilgi 
murojaatlar statistikasi bilan ham asoslanadi. 
Xususan, Bolalar ombudsmani O‘zbekiston Res-
publikasi Oliy Majlisi Senatining yalpi majlisida 
ta’kidlaganidek, 2025-yilda Bolalar ombudsmani 
nomiga jami 1 934 ta murojaat kelib tushgan 
bo‘lib, murojaatlarning eng katta qismi Toshkent 
shahri (470 ta), Surxondaryo viloyati (254 ta) 
va Toshkent viloyati (236 ta) hissasiga to‘g‘ri 
kelgan. Bu ma’lumotlar ushbu hududlarda bolalar 
huquqlarini himoya qilish bo‘yicha institutsional 
mexanizmlarni kuchaytirish zarurligini ko‘rsata-
di. “Barnaxus” modelini joriy etishning birinchi 
bosqichida, uning normativ-huquqiy va tashkiliy 
asoslarini ishlab chiqish, mas’ul organlar o‘rtasi-
da hamkorlik mexanizmini belgilash hamda pilot 
hududda faoliyat yuritadigan ixtisoslashtirilgan 
markaz konsepsiyasini ishlab chiqish zarur. 
Ikkinchi bosqichda esa pilot markaz faoliyatini 
yo‘lga qo‘yish, zo‘ravonlikdan jabrlangan bolalar-
ni qabul qilish, ular bilan suhbat o‘tkazish, tibbiy 
ko‘rik, psixologik yordam, ijtimoiy himoya va 
huquqiy maslahat xizmatlarini yagona muhitda 
muvo�iqlashtirish mexanizmlarini sinovdan o‘t-
kazish maqsadga muvo�iq. Uchinchi bosqichda, 

pilot loyiha natijalari baholanib, samarali deb 
topilgan mexanizmlarni boshqa hududlarga bos-
qichma-bosqich tatbiq etish mumkin.

Mazkur jarayonda Adliya vazirligi, Ichki 
ishlar vazirligi, Bosh prokuratura, Sog‘liqni saq-
lash vazirligi, Ijtimoiy himoya milliy agentligi, 
Maktabgacha va maktab ta’limi vazirligi hamda 
Oliy Majlisning Bola huquqlari bo‘yicha vakili 
instituti asosiy mas’ul subyektlar sifatida ishtirok 
etishi maqsadga muvo�iq bo‘ladi. Bunday yonda-
shuv zo‘ravonlikdan jabrlangan bolalarni turli 
idoralarda qayta-qayta so‘roq qilish amaliyotini 
kamaytirish, ularni ikkilamchi viktimizatsiyaga 
uchrashining oldini olish hamda tergov, tibbiy, 
psixologik, ijtimoiy va huquqiy yordam ko‘rsatish 
jarayonlarini bola uchun xavfsiz va do‘stona mu-
hitda tashkil etishga xizmat qiladi.

Shuningdek, olimlarning izlanishlarida ham 
voyaga yetmaganlar odil sudlovi tizimini xalqaro 
standartlar asosida takomillashtirish, bolalarning 
odil sudlovdan foydalanish imkoniyatlarini ke-
ngaytirish va ularni samarali huquqiy himoya vo-
sitalari bilan ta’minlash zarurligi asoslab berilgan 
(Miruktamova, 2021).

Shu bilan birga, xalqaro mexanizmlarning 
samaradorligi ko‘p jihatdan ularning milliy 
darajada implementatsiya qilinishiga bog‘liq. Zo‘-
ravonlikdan jabrlangan bolalarni himoya qilishda 
xorijiy davlatlar tajribasi shuni ko‘rsatadiki, 
samarali himoya tizimi faqat jinoyat sodir etil-
ganidan keyingi javobgarlik choralaridan iborat 
bo‘lmasligi, balki bolaning huquqiy, psixologik, 
tibbiy va ijtimoiy ehtiyojlarini kompleks qamrab 
olishi lozim. Shu nuqtayi nazardan, O‘zbekis-
ton Respublikasida “Bolalarni zo‘ravonlikning 
barcha shakllaridan himoya qilish to‘g‘risida”gi 
Qonunning qabul qilinishi bolalarni himoya qilish 
sohasida muhim huquqiy asos yaratdi. Mazkur 
qonunda bolalarni zo‘ravonlikdan himoya qilish 
bo‘yicha davlat organlari va tashkilotlarning 
hamkorligi, fuqarolarning o‘zini o‘zi boshqarish 
organlari, nodavlat notijorat tashkilotlari hamda 
fuqarolik jamiyati institutlarining ishtiroki nazar-
da tutilgan. Shu bilan birga, qonunni amaliyotga 
samarali tatbiq etish uchun xalqaro tajribada 
shakllangan maxsus institutsional mexanizmlar-
ni milliy tizimga moslashtirish zarur. Xususan, 
Islandiyada shakllangan va keyinchalik boshqa 
Skandinaviya davlatlarida keng qo‘llanilgan 
“Barnaxus” modeli bolaga nisbatan zo‘ravonlik 

holatlarida jinoyat tergovi, bolani ijtimoiy himo-
ya qilish, tibbiy ko‘rik va psixologik yordamni 
“bir tom ostida” birlashtiradi. Yevropa Kengashi 
ushbu modelni bolalarga nisbatan jinsiy zo‘ra-
vonlikka javob berishning yetakchi yevropacha 
modeli sifatida baholab, uning parallel jinoiy va 
ijtimoiy tekshiruvlarni muvo�iqlashtirishi hamda 
bolaning ikkilamchi viktimizatsiyasini kamay-
tirishini ta’kidlaydi (Council of Europe, 2023). 
Shuningdek, AQSHdagi Bolalar advokatlik mar-
kazlari (Children’s Advocacy Centers) tizimi ham 
O‘zbekiston uchun muhim amaliy ahamiyatga ega 
bo‘lib, Milliy bolalar Alyansi ma’lumotlariga ko‘ra, 
bunday markazlar barcha 50 shtatda bolalarga 
nisbatan zo‘ravonlik holatlariga muvo�iqlashti-
rilgan va dalillarga asoslangan javob choralarini 
ta’minlashda muhim ahamiyatga ega (National 
Children’s Alliance, 2018). 

Xulosa
Yuqorida olib borilgan tahlillar shuni ko‘r-

satadiki, zo‘ravonlikdan jabrlangan bolalarning 
huquqlarini himoya qilish masalasi zamonaviy 
xalqaro huquqning ustuvor yo‘nalishlaridan biri 
bo‘lib, u faqat huquqbuzarni javobgarlikka tortish 
bilan cheklanmaydi. Aksincha, mazkur soha bola-
ning hayoti, sog‘lig‘i, sha’ni, qadr-qimmati, ruhiy 
barqarorligi, ijtimoiy moslashuvi va kelgusidagi 
rivojlanish imkoniyatlarini kompleks himoya 
qilishni talab etadi. Shu bois zo‘ravonlikdan 
jabrlangan bolalarni himoya qilish tizimi jazo-
lovchi yondashuvdan ko‘ra ko‘proq pro�ilaktik, 
tiklovchi, reabilitatsion va bolaning eng ustun 
manfaatlariga yo‘naltirilgan mexanizmlarga 
asoslanishi lozim. Bola huquqlari to‘g‘risidagi 
konvensiya, Lanzarote konvensiyasi, Pekin qoi-
dalari va boshqa xalqaro-huquqiy hujjatlar zo‘ra-
vonlikdan jabrlangan bolalarni himoya qilishning 
umumiy normativ asoslarini shakllantiradi. 
Ushbu hujjatlarda mustahkamlangan bolaning 
eng ustun manfaatlari, bolaning �ikrini inobatga 
olish, qayta viktimizatsiyaning oldini olish, bolaga 
do‘stona sudlovni ta’minlash, reabilitatsiya va 
reintegratsiya choralarini ko‘rish kabi prinsiplar 
milliy qonunchilik va amaliyot uchun muhim yo‘-
nalish vazifasini bajaradi. Xususan, zo‘ravonlikka 
uchragan bola tergov va sud jarayonlarida faqat 
dalil manbai sifatida emas, balki alohida himo-
yaga, psixologik qo‘llab-quvvatlashga va ijtimoiy 
tiklanishga muhtoj huquq subyekti sifatida e’tirof 
etilishi zarur. 

Xorijiy tajriba, xususan Islandiya va boshqa 
Skandinaviya davlatlarida shakllangan “Bar-
naxus” modeli, shuningdek, AQSH va Kanada 
amaliyotidagi bolalar advokatlik markazlari zo‘-
ravonlikdan jabrlangan bolalarni himoya qilish-
da idoralararo hamkorlikning samarali shakli 
sifatida tanilgan. Mazkur modellar tergov, tibbiy 
ko‘rik, psixologik yordam, ijtimoiy himoya va 
huquqiy maslahat xizmatlarini yagona – bola 
uchun xavfsiz va qulay muhitda birlashtirishi 
bilan ahamiyatlidir. O‘zbekiston sharoitida 
ushbu tajribani to‘liq ko‘chirib olish emas, balki 
milliy huquqiy tizim, mavjud institutsional 
imkoniyatlar va ijtimoiy-madaniy sharoitlardan 
kelib chiqib moslashtirish maqsadga muvo�iq-
dir.

Mazkur takli�larning amaliy ijrosini ta’min-
lashda mas’ul davlat organlari va institutlarning 
vazifalarini aniq belgilash muhim ahamiyatga 

ega. Xususan, zo‘ravonlikdan jabrlangan bolalarni 
ijtimoiy qo‘llab-quvvatlash, reabilitatsiya va rein-
tegratsiya qilishda Ijtimoiy himoya milliy agent-
ligi, pro�ilaktik va ma’ri�iy tadbirlarni amalga 
oshirishda Yoshlar ishlari agentligi faoliyati mu-
him o‘rin tutadi. Huquqiy mexanizmlarni takomil-
lashtirishda Adliya vazirligi, jinoyat-protsessual 
himoya choralarini amalga oshirishda ichki ish-
lar, prokuratura va sud organlari, bolalar uchun 
xavfsiz ta’lim hamda tibbiy-psixologik yordam 
muhitini yaratishda esa ta’lim va sog‘liqni saqlash 
tizimi organlari o‘rtasidagi hamkorlik kuchay-
tirilishi zarur. Ushbu jarayonda Oliy Majlisning 
Bola huquqlari bo‘yicha vakili instituti bolalar 
huquqlariga rioya etilishi ustidan monitoring olib 
borish, murojaatlarni tahlil qilish va davlat organ-
lari faoliyatini inson huquqlari mezonlari asosida 
baholashda muhim institutsional kafolat sifatida 
namoyon bo‘ladi.

